
Val de Barcala
Revista do I.E.S. Xulián Magariños - Negreira
Curso 2012/2013

Iria Casais
2º ESO



O profesor Horacio Medín coordinou

Tamén nos achegamos ao gran autor de
Memorias dun neno labrego

                         Editorial

Un ano máis dende que a nosa magnífica compañeira 

Lola Sánchez comezara esta aventura de plasmar en 

imaxes unha mostra das múltiples actividades que se 

desenvolven ao longo dun curso no noso instituto, 

estamos de novo con vós para tentar relatarvos – en 

palabras e imaxes – como foi este ano académico 

2012-13.

E foi, en resumo, unha gran viaxe, que fixemos coa 

eficacísima axuda de toda a nosa comunidade escolar 

e, especialmente, coa da ANPA. Viaxamos polas nosas 

casas e vecindarios para que os nosos maiores e 

amigos nos contasen as súas experiencias traballando 

fóra da casa e lonxe da familia. Tamén observamos os 

nosos xardíns e bosques para recoñecer aquelas 

especies de plantas de noso daqueloutras que nos 

viñeron “invadir”. Lembramos, como non, a nosa 

historia, aquela anterior ao primeiro milenio cando os 

romanos pensaban que esta era a fin do mundo, e a do 

século pasado, tan próximo, cando a esperanza dos 

máis mozos se buscaba sempre fóra das nosas 

fronteiras. Paseamos con amigos e invitados (os 

compañeiros do IES “Blanco Amor” de Ourense, os dos 

Servizos de Mediación de moitos institutos de toda 

Galicia) o noso propio concello, e as nosa voces 

escoitáronse a través das ondas de Radio Negreira 

(Grazas polo cariño e apoio a Emilio Forján). O noso 

ánimo incansable levounos coa ilusión de novos Ulises 

non só a Grecia. O Courel, Ourense, o Barbanza, 

Santiago de Compostela, Cantabria, Londres, Brión, 

Campolameiro, tamén a Comarca e a Terra Media.

Viaxando ao interior de nós mesmos reflexionamos 

sobre a ineludible loita pola igualdade entre todos os 

seres humanos, veñan do lugar que veñan, sexa cal 

sexa a cor da súa pel e o seu sexo.

Homenaxeando especialmente á nai da nosa literatura, 

Rosalía de Castro, nos cento cincuenta anos da 

publicación do primeiro libro en lingua galega, Cantares 

Gallegos, recordamos a loita das mulleres polo seu 

recoñecemento social. Para que non o esquezamos 

veu cantarnos e contarnos Ses, a muller con máis forza 

de todo o noso panorama musical. 

E estes incansables viaxeiros tamén navegamos polos 

escenarios creados por Roberto Vidal Bolaño, un home 

de teatro con sombreiro e bigote, que botaba moito 

fume de tabaco e de loita por reivindicar a nosa historia.

Aquí tedes o álbum desta travesía. Grazas a todos por 

serdes os mellores mariñeiros que este barco podería 

desexar.

¿Estaban tolos aqueles romanos que nos invadiron?

X. Amancio Liñares Giraut
Dpto. de Xeografía e Historia – CC. SS.

Noutro tempo e neste tempo. Antano e hogano. Noutro tempo, posiblemente hai máis de dous mil anos, a presenza dun enigmático 
campamento romano nas beiras do lugar do Cornado (Bugallido). Neste tempo, nos primeiros días de xuño de 2013, a novidade de 
sabermos deste enclave militar e a súa difusión nas redes sociais e nos medios. A cousa partiu do blog do xornalista e profesor da USC, 
Manuel Gago [http://www.manuelgago.org/blog/index.php/2013/06/04/ tralas-pegadas-da-lexion-do-oeste-i/], e mais das Xornadas de 
Historia e Patrimonio, De castros a castelos, que se desenvolveron en Carnota [http://xornadas.montepindo.org/].

Dende que saltara o tema deste achado arqueolóxico presteille atención ó seu tratamento informativo e a novas achegas ou 
comentos, que se incrementaron case exclusivamente a través das opinións engadidas polos seguidores da amentada xanela dixital de 
Magago. El mesmo prométenos aí unha próxima nova entrega, que agardamos ler  nas datas vindeiras.

No Facebook  subín dúas notas, ambas datadas o 4 de  xuño:

(1) UNHA IMPORTANTE NOVA ARQUEOLÓXICA EN NEGREIRA: ESTUDOS SOBRE UN IMPRESIONANTE CAMPAMENTO ROMANO NO 
CORNADO

DAVID FONTÁN BESTILLEIRO, estudante de Xornalismo e Historia na USC, subiu hoxe ó Facebook este interesante traballo do xornalista e profesor da Facultade 
de Ciencias da Comunicación da USC, MANUEL GAGO. A noticia recollida polo amigo DAVID FONTÁN ten como titular:
INTERESANTÍSIMA DESCUBERTA NO CONCELLO DE NEGREIRA! e difunde o traballo de MANUEL GAGO, titulado TRALAS PEGADAS DA LEXIÓN DO OESTE (I).
Eu xa lera algunha referencia de prensa sobre estas xornadas arqueolóxicas do Monte Pindo, que se celebraron nestes días pasados, e na que se aludía á existencia 
deste posible campamento romano no Cornado (Bugallido, Negreira). Pero agora, a través deste traballo de investigación arqueolóxica de MANUEL GAGO, xa 
podemos saber moito máis: a presenza dun impresionante campamento romano -quizais o maior de Galicia- nos tempos da conquista da Gallaecia, no que ata agora 
era coñecido coma o Castro do Cornado. Hai que seguirlle a pista a esta información. As hipóteses de MANUEL GAGO (relación do Cornado con Brandomil), os 
planos e fotografías aéreas que nos achega, así coma outras informacións e documentacións que nos presenta son moi suxerentes, moi interesantes. Agardamos, 
ademais, pola nova entrega que nos anuncia este investigador, que lle puxo un Ia esta novidosa contribución, TRALAS PEGADAS DA LEXIÓN DO OESTE,onde afirma 
GAGO que "Os voos do exército americano [1956] revelan en Negreira unha megaestrutura que podería corresponderse co maior campamento romano existente ata 
o momento en Galicia". ¡Posiblemente o campamento romano de maiores dimensións de Galicia no Cornado de Bugallido, cunhas 12 Ha. de extensión! Ben está 
tomarmos con precaución esta descuberta arqueolóxica, aínda que parece acharse asentada en xeitosos alicerces. De momento, vaia o convite a ler e ollar as imaxes 
deste traballo no Blog de MANUEL GAGO MARIÑO, un ribeirense de Palmeira que tamén dirixe o sitio web culturagalega.org do Consello da Cultura Galega De poder 
confirmarse a presenza deste vestixio arqueolóxico, Negreira acadaría un especial relevo no crucial episodio histórico da conquista e romanización de Galicia.

(2) MÁIS SOBRE UNHA IMPORTANTE NOVA ARQUEOLÓXICA EN NEGREIRA: ESTUDOS SOBRE UN IMPRESIONANTE CAMPAMENTO ROMANO NO CORNADO

Tamén revisten interese varios dos comentos dos lectores do artigo  TRALAS PEGADAS DA LEXIÓN DO OESTE (I) -no remate dese texto-, así como a longa 
conversa que na mañá deste martes nos ofreceu RADIO NEGREIRA co seu autor, MANUEL GAGO. Deste xeito vaise ampliando e perfilando a información e a análise 
sobre este singular achado arqueolóxico do Cornado.

La Voz de Galicia, nas páxinas de Sociedade e asinado por Emilio Forján, intitulou:  “El mayor campamento romano, ¿en Negreira?” (5/6/2013). El Correo 
Gallego, na edición de Terras de Santiago e baixo a sinatura de Marcos Manteiga, poñía como titular: “Un gran campamento en Negreira revolucionaría la conquista 
romana” (5/6/2013). E o sitio web Valdebarcala espallaba a noticia dicindo: “Unha investigación apunta a posibilidade de que o maior campamento romano de Galicia 
se establecera en Negreira” (6/6/2013), acompañándoa dunha simpática montaxe fotográfica, que inclúe a sentenza: Foron barcaleses estes romanos!

Non podemos deixar que “morra o conto”. Esta interesante cuestión do Campamento romano do Cornado debe seguir ofrecéndonos novas pescudas e 
acercándonos datos, para o estudo, o debate e a divulgación. Compre teimar en poñer en valor e seguir dando pasos no seu coñecemento, xa que este achado posúe 
unha innegable importancia como feito arqueolóxico, histórico e mesmo turístico. Cos medios e posibilidades que temos na actualidade, merece ser rescatado dun 
silencio ó que parece que estivo sometido durante máis de dous milenios. E nesta vontade, velaquí a referencia a dúas actividades que realicei nestes días: a conversa 
cun especialista na materia –o profesor titular de Arqueoloxía da Universidade de Santiago de Compostela, José Manuel Caamaño Gesto– e a visita a esa contorna do 
Cornado.

Para o profesor Caamaño Gesto, director das intervencións arqueolóxicas realizadas no campamento romano da Cidadela (Sobrado dos Monxes) 
[http://www.celtiberia.net/verlugar.asp?id=838, http://www.aranzadizientziak.org/fileadmin/docs/Munibe/1996093104AA.pdf] este espazo do Cornado reflicte “un 
campamento lexionario romano de libro”. “Sería un campamento –subliña–, inda que sería necesario executar sondaxes arqueolóxicas”.  Na súa opinión trataríase 
dun lugar que presenta a planta dos campamentos estables, posteriores á conquista, inmediatamente posteriores ás guerras cántabras. Sería o do Cornado un 
campamento estable lexionario, sen tropas auxiliares, que, polas súas dimensións podería chegar ós oito mil homes e mais a súa cabalería. Isto vén de que Roma 
deixou establecidas tropas en distintos puntos, despois do proceso da conquista. Podería ter relación coa inscrición romana de Cícere (Santa Comba), pertencente á 
Legio X Gemina, estudada polo tamén profesor da USC, Fernando Acuña Castroviejo. “Estela de Mallou (Cícere): Atopada no ano 2005. En memoria dun soldado 
romano de nome Quinto Iulius Aquinus que serviu na Legio X Gemina no século I d.C. e da súa compañeira Tiberia Claudia Urbana, adicada polo pai do soldado Titus 
Iulius Flavius. Atópase no Museo da Catedral de Santiago”[http://onosopatrimonio.blogspot.com.es/2011/07/romanizacion-de-galiza.html]. . Tamén en Ames se 
atopara unha ara da Legio VII, a Ara votiva de Vilar (Vilar-Ames): “En honra de Pietas, adicada por Xunio Flacco, soldado da Legio VII Gemina” 
[http://onosopatrimonio.blogspot.com.es/2011/07/romanizacion-de-galiza.html]. A presenza deste campamento xustificaría a aparición de inscricións militares 
nesta contorna. O profesor J. M. Caamaño recoñece, ademais, a importancia da fotografía aérea e dalgúns datos achegados no blog do xornalista Manuel Gago, a 
pesar de tratarse dun terreo moi alterado e no que non apareceron restos arqueolóxicos, estruturas pétreas ou outros datos significativos. Pregúntase este experto 
pola proximidade dalgún río, pois a abundancia de auga era esencial no mantemento dunha instalación castrense destas dimensións, e tamén pola posibilidade do 
acceso a través de entradas que cadraban coas catro esquinas desa planta rectangular ou de naipe.

De cara ó futuro inmediato deste campamento militar do Cornado, Caamaño Gesto aposta por profundar con máis estudos serios e rigorosos. Habería que ser 
moi coidadoso coas interpretacións á lixeira. Resultaría custosa unha campaña de escavacións, e coa dificultade engadida de tratarse duns terreos que, inda que 
agrupados coa Concentración Parcelaria, pertencen a varios propietarios privados. Pola contra, no caso da Cidadela ou Ciadella de Sobrado, a Xunta de Galicia é a 
dona dese xacemento, posibilitando así as campañas de intervención arqueolóxica. “O que si sería máis factible e menos custoso –engade o profesor Caamaño– sería 
realizar algunhas prospeccións xeomagnéticas, sen alterar o terreo”. Como conclusión da nosa conversa, este experto en Arqueoloxía da USC valora positivamente 
este feito de dar a coñecer o campamento romano do Cornado, ó que lle atribúe unha importancia indiscutible.

(Agradézolle á profesora titular de Historia Antiga tamén na Universidade de Santiago, Mar Llinares –prezada compañeira da nosa promoción na licenciatura de 
Xeografía e Historia na USC– o seu labor de mediadora nesta entrevista co profesor Caamaño Gesto. Escribíame Mar que “Se é ese campamento, é da propia 
conquista de Augusto, da que non se sabe nada apenas no Noroeste. Unhas sondaxes xeomagnéticas estarían ben. O certo é que se fose ese campamento si que 
podería ser realmente unha noticia importante, cambiando datacións, e cousas así”).

Por outra parte, a visita á zona do Cornado fíxena o venres, 7 de xuño, acompañado do amigo Abel Pérez Oreiro, quen, ademais de capataz forestal, naceu nesa 
aldea e coñece ben todos os seus recunchos. Abel, e tamén seu pai –Juan Pérez–  foron uns magníficos cicerones nesta curta viaxe, que cadrou nunha tarde de 
chuvia e cor gris, cun aire máis outonizo ca primaveral. Moito lles agradezo a súa conversa, o seu guieiro. Démoslle a volta ó enigmático campamento romano. 
Tiramos fotos panorámicas. Falamos de cursos de auga: da fonte da Mixirica, do regacho Guardados que vai polo fondo do outeiro e desemboca no río Barcala, na 
cabeceira do val, do rego do Vao. Matinamos na toponimia a microtoponimia: a Pedra Bicuda, no alto dese enclave, o que chaman os veciños Castro de diante e o 
Castro de atrás, o Cubelo, a Estivada, As Chamiceiras, O Vao, O Foxo, Pozo Negro, O marco do Cornado, o lugar da Corna, en Fontecada..., o paso ó seu carón do 
camiño xacobeo Santiago–Fisterra.

E pouco máis.Seguimos na agarda de novas descubertas que boten luz, que salienten e valoren  esta bretemosa historia bimilenaria dos nosos devanceiros. O 
alumnado e profesorado do IES Xulián Magariños tamén temos aquí un tema abondo suxestivo para achegármonos ó seu  estudo, á súa investigación, a un mellor 
coñecemento deste singular vestixio arqueolóxico da nosa comarca.

(Dedícolle o traballo e o tempo que botei en ganduxar este artigo á persoa e á memoria do amigo
ROLANDO PÉREZ PALMERO,  presidente entregado e incombustible da UNIÓN BARCALESA DE LA HABANA,

que finou na capital cubana neste 11 de xuño de 2013. D. E. P.. 
Agora repousa no Panteón Social que os barcaleses transterrados ergueron no cemiterio de Colón. Sit tibi terra levis.

Os membros desta Sociedade de emigrantes tamén terman por facer presente a nosa memoria e a nosa identidade,
dende esa terra quente de Cuba, tan lonxe e tan preto.

Na Gran Antilla non existiron nunca castros, nin césares da Roma clásica, nin campamentos nin lexionarios romanos,
pero si que é un país poboado por enxurradas de emigrantes galegos e doutras latitudes.

E é unha nación con moitos soldados valentes, en distintas xeiras históricas). 

Sobre o campamento romano do Cornado

IES XULIÁN MAGARIÑOS
Negreira 2012-2013

As Mimosas

Nome científico: Acacia Dealbata Link.
Familia: Fabaceae (leguminosas)
Recollida: Negreira, 10.11.12.
Hábitat: Terreos lixeiramente ácidos,
entre os 0/1000 m. de altitude
Usos: Utilízase para a xardinería,
como fixador de terreo...

Traballo realizado por:
José Caamaño Noya

Iria Díaz Granja
Candela Fernández Carballo

Laura Barbosa Faro
Grupo 1º ESO - A

Trabajo realizado por:
Noelia Pais Pais

Anxela Teiga Corrales
Grupo 1º ESO - A

Vinagreta - Pan de cuco

Nome científico: Oxalis pes-caprae L.
Familia: Oxalidaceae
Data recollida: 27 de Abril - 2013 Negreira

Campanilla

Nome científico: Crocosmia x crocosmiiflora
Familia: Iridaceae
Hábitat: Encóntrase en ríos e prados
Usos: Xardinería
Lugar e data de recollida: Landeira,
a principios de novembro

Trabajo realizado por:
Carla, Andrea,

Natalia y Jonathan
Grupo 1º ESO - A

Tamén no século XXI
vivimos invasións de plantas,
por exemplo.

A invasión das especies

O Departamento de Ciencias Naturais e as súas profesoras 
Luísa Nieto e Carme Vales organizaron para o alumnado de 
1º de ESO un traballo que buscou concienciar a estes 
rapaces, e a todo o noso IES, da problemática que xeneran 
as especies invasoras na nosa flora e entorno natural.

¿Que son as plantas invasoras?

Son aquelas que proveñen dunha área xeográfica diferente e 

foron introducidas de forma intencionada ou accidental noutro 

entorno no cal se naturalizan. Logo son capaces de reproducirse e 

propagarse aumentando a súa extensión e afectando de diversas 

maneiras os ecosistemas que invaden.

As especies introducidas de forma intencionada son, por exemplo, 

as de uso ornamental (Crocosmia, Cortaderia, Tradescantia, etc.), 

de estabilización de talude (Caprobrotus), ou de uso forestal 

(Robinea). Entre as introducidas de forma accidental están as que 

veñen en mesturas de sementes de baixa pureza, como por 

exemplo a Bidens ou a Coniza.

A pesar de que xa se ten comprobado o dano que causan estas 

plantas, algunas aínda se seguen a comercialzar e pódense 

comprar e plantar, expoñéndonos así a a unha nova invasión.

O traballo realizado polo alumnado de Ciencias Naturais de 1º de 

ESO consistiu na realización dun herbario de plantas invasoras no 

seu entorno, o concello de Negreira, levado a cabo durante todo o 

curso. Dende o outono foron recollendo exemplares destas 

plantas para o seu secado. Logo buscaron información acerca de 

cada unha delas: identificación, descrición das partes (folla, flor, 

froito), lugar de procedencia, expansión en Galicia, problemática e 

métodos de erradicación. No último trimestre organizouse toda 

esta información sobre cartulinas e foi exposta ao público.

Con este traballo, ademais de concienciarnos desta problemática 

presente no noso ecosistema, aprendemos a observar e analizar o 

noso entorno natural. E tamén buscamos unha forma práctica e 

amena de asimilar os contidos da materia de Ciencias Naturais.

                                          Carme Vales. Profesora de Ciencias Naturais.

A invasión das especies

Do 8 ao  12 do pasado mes de Maio, os alumnos da sección bilingüe de terceiro 
de ESO fixemos unha viaxe  a Londres co noso profesor de inglés Xabi e coa 
nosa profesora de sociais Clara. Foi a mellor viaxe que fixen na miña vida, xa 
que a realicei cos meus amigos e visitamos numerosos monumentos históricos e 
moi famosos que, na miña opinión, se deben visitar polo menos unha vez na 
vida.

O 8 de Maio saímos do aeroporto da Coruña ás 4:15 da tarde, e como en 
Londres é unha hora menos, chegamos alí ao redor das 5 hora inglesa. Foi unha 
viaxe moi agradable, o avión despegou moi rápido e chegamos sen ningún tipo 
de problema, aínda que algúns sufrimos dor de cabeza e oídos. Alí recolleunos 
o autobús e levounos até a residencia na que nos iamos aloxar, chamada 
'Osterley Park', situada na vila de Osterley.  As habitacións eran moi 
acolledoras, e a diferenza do que dicía na Internet, estaban moi limpas e 
ordenadas. Deixamos as maletas cada un no seu respectivo cuarto e fomos 
cear. A comida foi o que menos me gustou da viaxe, xa que non estou afeita a 
ese tipo de cociña, mais o 'fish and chips', que é un prato típico alí, pareceume 
delicioso. 

Despois de cear, collemos o metro e fomos visitar un pouco a cidade de 
Londres, en concreto Piccadily Circus, Cover Garden e o Big Ben. Piccadilly Circus 
é unha praza moi famosa situada no distrito de Westminster. No centro da 
praza hai unha fonte rodeando ao monumento de Shaftesbury, no que se pode 
ver unha estatua do deus Eros. Despois fomos dar un paseo por Covent Garden, 
que é un mercado situado na parte oriental de Westminster. Neste barrio hai 
numerosos postos de venda,  artistas da rúa… Por último fomos ao Big Ben, o 
famoso reloxo de Londres, situado xunto ao pazo de Westminster, a sé do 
Parlamento do Reino Unido. Cando o vin ao lonxe impresionoume, pero nin o 
dobre de cando o vin xusto en fronte miña. É xigantesco, e fermosísimo de noite. 
Gustaríame poder subir, pero non tivemos a oportunidade. A iso das 10:30 
volvemos ao Osterley Park, pero os rapaces estivemos despertos até moi tarde.

Ao día seguinte, 9 de maio, estabamos moi cansos, xa que durmimos 
moi poucas horas e tivemos que madrugar moito; todos estabamos en pé ás 7 
da mañá. Ese día fomos  visitar un dos numerosos campus de Google de 
Londres, guiados por José, un amigo do noso profesor de inglés Xabi. Entramos 
nas oficinas, e parece realmente entretido traballar alí. Teñen despachos e 
salas moi modernas, ata duchas e cociña. Segundo nos informou  José, el 
empezou a traballar aí dous meses atrás, despois de deixar a carreira, e 
aconsellounos que se temos algunha idea, sexa do tipo que sexa, que a 
intentemos levar a cabo, e non pasa nada se fracasamos,  só é unha forma máis 
de aprender. Esa foi a maneira na que el chegou ata ese posto de traballo na 
empresa de Google. Ese memo día pola tarde visitamos o Museo Británico. A 
min non me gustan os museos, polo que non prestei moita atención, pero non 
puidemos ver nin a metade, xa que é extremadamente grande.  Ese día todos 
estábamos moi cansos e fomos para a cama relativamente pronto.

O 10 de maio visitamos a escola de Cañada Blanch, en Portobello, 
invitados por Xaime Varela, profesor de galego no devandito centro. É unha 
escola na que os nenos estudian algunas asignaturas en lingua galega. 
Visitamos unha clase, e moitos deles tiñan familiares galegos ou viñeron de 
Galicia, de vilas ou ciudades moi próximas a nós. Explicámoslles como era o 
noso sistema de educación, e eles o seu. Despois, escontrámonos con Shöne, 
unha bloguera de moda, que nos explicou  como chegou a ser tan importante, e 
ao igual que nos dixeron nos campus de Google, aconsellounos que cando 
tiveramos unha idea que podería resultar interesante, que  a levaramos a cabo. 
Logo os profesores permitíronnos dar unha volta libremente polo mercado de 
Portobello, que é moi famoso pola gran cantidade de produtos que vende. Logo 
ao mediodía collemos o metro para dirixirnos a Londres e visitamos a catedral 
de San Pablo, que se contruíu entre o 1676 e o 1710.  Despois, para rematar ben o 
día, fomos até Londres e montamos no famoso London Eye, a famosa noria de 
Londres. As vistas son impresionantes, sobre todo cando estás arriba de todo, 
aínda que dá un pouco de vértigo. Como non todos quixeron subir á noria, 
dividimos o grupo. Antes de volver para Osterley Park, demos unha pequena 
volta por Londres e  fomos visitar o Buckingham Palace.

Ao día seguinte, 11 de maio pola mañá, visitamos o mercado de 
Candem Town, un barrio londinense situado no distrito de Candem, que é visto 
como a capital do rock de Gran Bretaña. Nel había un mercado enorme como o 
de Portobello, e alí moitos de nós compramos roupa ou agasallos. Pola tarde 
fomos visitar o Museo de Historia Natural, pero como a maioría estabamos moi 
cansos e cargando coas bolsas dos agasallos que compramos en Candem, non 
prestamos demasiada atención.

O 12 de Maio foi o día que marchamos. Pola mañá cedo tivemos que 
abandonar as habitacións, e collemos o metro por última vez para ir ver a 
famosa Ponte de Londres,unha ponte levadiza que cruza o río Támesis. A iso 
das dúas fomos cara o aeroporto, e ás 4 collemos o avión, para regresar a 
Negreira despois dunha viaxe inolvidable

                                                                                            María  Vales  López

Viaxe a Londres

IES XULIÁN MAGARIÑOS
Negreira 2012-2013

6



Como xa é tradición no noso instituto, o alumnado que remata 
a ESO emprende unha viaxe cara o norte da nosa península 
tendo como destino Cantabria. Acompañados dos infatigables 
profes Kety e Pedro o grupo vive unha inesquecible aventura 
por terra, mar e aire. Canoas, tirolinas, covas prehistóricas e 
profundísimas, cabalos, osos… e algún humano co que tamén 
se encontran e fan pandilla para combater as inclemencias 
dunha primavera que veu algo tola. Na despedida pola mariña 
lucense non esqueceron pisar  o monumento natural único da 
Praia das Catedrais.

Todas e todos afirman que repetirían sen dubidalo (un aliciente 
máis para estudiar e chegar a 4º da ESO!!!).

Os seus compañeiros e compañeiras que aínda non chegaron 
a ese curso tamén colleron moitos autobuses que os levaron 
por distintos lugares da xeografía galega. O alumnado de 1º 
ciclo da ESO puido coñecer, entre outras cousas, como vivían 
os nosos antepasados, os celtas, nos seus ben organizados 
castros. Na imaxe desta páxina tedes unha cabana do enclave 
arqueolóxico de Campolameiro, por exemplo. 

Tamén, e coordinado polo departamento de Ciencias Sociais, 
fíxose un amplo roteiro pola zona do Barbanza que incluíu 
visitas a lugares de gran interese histórico, cultural e 
medioambiental.

Nos inicios do curso os vosos compañeiros de bacharelato, 
xunto con outros do IES de Brión, pasaron uns días no Courel 
para coñecer a pé e de primeira man como é unha das nosas 
reservas naturais máis importantes. Nesta magnífica 
experiencia foron guiados e acompañados polos profes de 
Bioloxía e Ciencias Naturais Pedro e Pilar.

Com vedes, neste instituto cando decidimos calzar as botas e 
botarnos ao monte a patear e admirar non hai quen nos gañe.

Cantabria e outras saídas

Grecia

“Heureux qui, comme Ulysse,
a fait un beau voyage,
ou comme celui-là qui conquit la toison,
et puis est retourné, plein d 'usage et raison,
vivre entre ses parents le reste de son âge!”
                                                            Joachim du Bellay

Cando regreses a Vilanova dos Infantes
despois de visitares terras sen número
recoñecerás que as cousas son máis pequenas e 

encolleitas do que ti lembrabas
pro o teu cor máis grande porque nel entrara o mundo.
                                                Xosé Luís Méndez Ferrín

A nosa viaxe a Grecia non foi tan longa nin durou tanto 

coma a de Ulises (e tampouco vivimos ningún tipo de 

penalidades), mais temos que recoñecer que cando 

voltamos a Negreira pareceunos máis pequena e o 

noso corazón engrandecera con todo o que vivimos 

nela. Se Ulises viaxou con exércitos e cos seus 

mariñeiros, nós compartimos aventura con profesores e 

alumnos dos institutos de Oleiros, Ferrol, A Coruña, 

Meira e Verín e con estudantes universitarios de 

Filoloxía Clásica e a súa profesora María José.

Rocío Trillo, se ten que escoller, elixe a parte que fixemos 
entre Olimpia e Delfos:
“De Olimpia o que máis me chamou a atención foi a 

presenza constante da natureza, que é a protagonista. 

Pensei que era un lugar máis urbano e cheo de coches, 

pero non. O frontón do templo de Zeus e o estadio son 

espectaculares. De camiño a ponte de Patras foi tamén 

espectacular, unha marabilla da enxeñería moderna e, 

de non ser pola néboa, case viamos Itaca. Delfos é un 

sitio único polo trato enormemente acolledor da xente. 

As súas preciosas casiñas colgan no alto da montaña. 

Se alguén quere un lugar tranquilo e onde se sinta ben 

tratado pola xente debe ir alí (tamén, de paso, pode 

consultar o oráculo dos deuses).”

Noelia Sagasta, con todo, prefire Atenas:
“Aínda que é unha cidade grande con moito tráfico, 

podes pasear tranquilamente polas súas rúas amplas e 

con adoquíns. Camiñar por elas de noite e escoitar a 

música da xente que toca algún instrumento é unha 

sensación indescritible. Outra das cousas marabillosas 

que ten Atenas é a Acrópole, onde se encontra o 

Partenón, entre outros monumentos. Ver Atenas desde 

alí é impresionante. Esta viaxe foi una das mellores 

experiencias da miña vida”.

Darío Rodríguez está moi de acordo:
“Na miña opinión a viaxe que realizamos a terras 

helenas no mes de febreiro supuxo un antes e un 

despois nas nosas v idas,  xa que t ivemos a 

oportunidade de coñecer una cultura diferente e 

mergullarnos nun país cosmopolita. Grecia é un dos 

berces da nosa civilización (contamos con máis de 

80.000 palabras de orixe grega na nosa lingua) pero, a 

pesar do diferente que é a súa lingua actual da nosa, 

todos tiñamos a impresión ao oílos falar de que se 

asemellaba ao castelán ou ao galego pola súa 

fonética. Foi moi curioso. Mención á parte merece a súa 

gastronomía, baseada nas verduras, ensaladas e 

queixos. Eu case comín tan ben coma na miña casa, 

todo estaba moi rico. E aderezado polos fabulosos 

coñecementos do noso guía Eleuterio. Deixo para o 

final o inesquecible: As anécdotas cos compañeiros dos 

outros institutos e cos seus profes. Atenea galaica 2013 

foi máis ca una viaxe.”

Se vas emprender a viaxe cara Itaca,
pide que o teu camino sexa longo,
E rico en aventuras e experiencias. (…)
Xamais aos lestrigóns nin aos cíclopes,
nin ao fero Poseidón encontrarás
se non os levas dentro da túa alma,
se non é a túa alma quen ante ti os pon.
                                 Constantino Cavafis

E tamén viaxamos
ata o berce 
da nosa cultura: Grecia



Grecia

Aquiles cura ao seu amigo Patroclo Atenea recibe as armas de Aquiles

ATENEA GALAICA:
UN NOME PARA UN GRUPO DE GALEGOS

DE VIAXE POLAS TERRAS
DE PALAS ATENEA

A Sociedade Española de Estudios Clásicos-Sección Galicia (SEEC), da que formo parte, acordou hai uns anos 

propoñer aos socios unha viaxe dunha semana a Grecia e outra a Roma para o alumnado de Latín, Grego e Cultura 

Clásica. A idea xorde porque na maior parte dos centros o alumnado destas materias é reducido, e resulta moi difícil 

chegar a conformar un grupo de cincuenta persoas. Xa que logo, a Sociedade puxo en marcha a iniciativa de ofertar 

unha viaxe un ano a Grecia e outro a Roma ata un máximo de 50 prazas, e así os institutos que temos poucos alumnos 

das materias anteditas temos a posibilidade de levalos coñecer a Hélade ou a Roma clásica, cousa que doutro xeito 

resulta practicamente inviable.
 
Cando? Na semana do Entroido, aproveitando os días das vacacións e pedindo aos Consellos Escolares permiso para 

ausentarse das clases de xoves e venres. A viaxe adoita ser de sábado a sábado.

E como se anotan os interesados? Cómpre dicir que ten preferencia o alumnado de Clásicas, mais tamén poden viaxar 

no grupo outros alumnos ou alumnas do centro. Ábrese un prazo de máis ou menos seis semanas alá polo mes de 

novembro, e os distintos profes anotan os seus rapaces. Unha vez pechada a inscrición comézase a abonar os 

primeiros cen euros a modo de reserva. A partir de aí o grupo considérase formado e deséñase unha estratexia para 

sufragar o máis posible o custe da viaxe (venda de doces, camisetas con logo, lotería, bolis…). No caso de que se 

produzan baixas, por desgraza habituais e provocadas sobre todo pola crise económica que afecta a gran parte das 

familias, estas pódense substituír por outros rapaces dos mesmos centros que estivesen nunha listaxe de espera. 

A inscrición faise nunha aplicación na web da SEEC, na que quedan rexistrados os datos dos profesores responsables 

e os seus alumnos por rigorosa orde de chegada.

Esta iniciativa foi tendo sempre bastante eco nos institutos de Galicia, mais resulta moi complexo organizala ben, 

tanto pola banda da SEEC coma polos profes que intentan conformar os seus grupiños. Os plans a tres meses vista na 

práctica non son nada fáciles, ao que hai que engadir as dificultades para reunir o total dos cartos, dado que os 

presupostos adoitan ser elevados. A colaboración de Consellos Escolares e ANPAS resulta decisiva para que a viaxe 

chegue a bo porto.

                      Margarita Gil Murio
                    Profesora de Grego e Cultura Clásica do noso IES

A muller e o traballo

Entrevista dos alumnos de 3º ESO - C
á doutora Méijome

Entrevista  a Dna. Maricarmen Méijome
médico do centro de saúde de Negreira
realizada polos alumnos de 3º eso C

Despois de ler no xornal “ La Voz de Galicia” do 30 de xaneiro de 
2013 o concurso de mellor xornalista infantil e xuvenil decidimos 
facer unha enquisa e un artigo sobre enfermidades do noso corpo xa 
que tamén demos este tema en Bioloxía. Estamos interesados en 
saber  a lgo máis  sobre elas  e  por  iso pedimos a  súa 
colaboración.Grazas de antemán.

A ciencia

Por: Clara C. Rodríguez
Profesora de Ciencias Sociais

Cantos anos leva exercendo esta profesión?
Levo 30 anos de médico.

E cantos aquí en Negreira?
En Negreira levo 17 anos

Cal é exactamente o seu labor, a súa función?
Fago consulta programada, é dicir, trato aos doentes que  pediron cita e 
despois levo os doentes crónicos que normalmente teñen enfermidades 
respiratorias, como por exemplo a bronquite.

Dos seus doentes podería dicirnos por grupos de idade, cales acoden 
máis á súa consulta?
Si, podo. Soen vir as persoas maiores de 65 anos aínda que acoden tamén 
menores de 65 pero con menos frercuencía.

Cales son as enfermidades máis comúns que obrigan a xente a vir á 
súa consulta?
Normalmente acoden por enfermidades crónicas.

Podería establecer algunha diferenza nas enfermidades segundo a 
época do ano?
Podería dicir que si, xa que no inverno hai máis enfermidades 
respiratorias, como o arrefriado, bronquite...

Que límite de doentes ten por día?
A verdade é que non teño límite de doentes.

Canto tempo pode dedicarlle a cada un deles?
Podo dedicarlle entre 5 e 10 minutos

Atende tamén urxencias?
Si atendo, pero agora atender urxencias é voluntario, vimos un sábado 
cada mes máis ou menos para completar horario. Pero as urxencias 
lévaas persoal voluntario, decidiron facelo así porque os médicos 
saiamos da consulta e iamos para urxencias e non tiñamos descanso en 
moitas horas.

Que tipo de urxencias son as máis frecuentes?
Acostuman ser os traumatismos, infartos cardiovasculares e ictus 
cerebrais.

Todos os días da semana hai o mesmo número de citas?
Si, temos sobre 30 ou 40citas cada un e somos 5 médicos. A receita 
electrónica quitou a moita xente porque persoas que viñan buscar 
receitas toda a semana agora veñen un día á semana. Nós funcionamos 
por cupos e eu teño sobre 1500 persoas no cupo.

Que área de asistencia cobre?
O concello de Negreira, algunha xente de Ames e A Baña que están no 
límite porque iso foi dende sempre e decidimos non cambialo.

Cal é o horario de consultas?
De 8 a 3, pero a partir das 13,30 ou 14 deixamos para atender a xente a 
domicilio.

Pola súa profesión está en continuo contacto coa dor e co sufrimento, 
como se afronta isto a diario.
A verdade é que sempre quero quitar a dor, iso é o primeiro, e despois ver 
como curar.

Viviu algunha experiencia na consulta coa morte?
Moitas, pero a que máis me afectou foi a morte dun neno de 6 anos. A 
morte dos nenos impresiona porque penso que aínda teñen unha vida por 
diante. En cambio cos adultos xa é diferente porque xa viviron a vida. A 
morte pertence ao paciente, non ao médico ou ao hospital, a morte é algo 
cotián, unha persoa nace e morre, pero vivimos de costas a isto. Agora 
moita xente ocúltalles aos nenos a morte dun ser querido e isto é 
negativo, hai que contarlles que esa persoa non volverá e así aprenden a 
afrontalo antes.

Trata vostede casos de anorexia e  bulimia?
Sí, levo casos e nos últimos anos aumentaron bastante, contribúe a isto a 
moda, que inflúe nos hábitos alimenticios e na vida de nenos e 
adolescentes.

Hai algunha outra  enfermidede que aumentara  nestes últimos 
anos?
Si, o cancro. Tamén hai que dicir que por un lado as probas diagnósticas 
son mellores e descóbrense máis casos,  e por outro lado o tipo de vida 
actual (alcohol, tabaco, graxas, estrés) aumenta o risco de padecelo.

Hai algunha enfermidade con máis incidencia aquí en Negreira que 
no resto de Galicia?
En Negreira as enfermidades mentais leves como as depresións son máis 
frecuentes que noutras zonas. Pode ser pola néboa, a falta de luz...

No caso de que un doente teña unha enfermidade grave, díselle a 
verdade?
Penso que hai que respetar a opinión do doente, se manifestou nalgún 
momento que non quería saber a verdade respéctase, pero normalmente 
díselle. Moitas veces é a familia a que di que non se lle diga nada por 
medo a que sufra .
De todas formas o médico non  debe impoñer, senón tratar de consensuar 
co doente todas as medidas a tomar.

ESTA ENTREVISTA FOI REALIZADA POLOS ALUMNOS DE 3º C 
E TODO O TRABALLO FOI COORDINADO POLA PROFESORA 
PILAR  ANTELO

Abet Barros, Juan Manuel
Bassami Fathallah, Bouchra
Habti, Khadija
Maldonado de la Cruz, Maria Astrith
Maroñas García, Adrián
Muñiz García, Lucía
Rincón Chaparro, Sintia Karen
Romarís Pérez, Adrián

O alumnado de terceiro de ESO realizou un traballo sobre a emigración feminina consistente en entrevistar a varias 

mulleres. Unhas eran emigrantes galegas retornadas, participantes na masiva emigración a Europa dos anos 60 e 70, 

e outras eran mulleres procedentes de diversos países e que actualmente residen en España. Aquí ofrecemos uns 

extractos destas entrevistas, onde contan, en linguas diferentes, os motivos que as levaron a emigrar, os traballos que 

realizaron e o que a experiencia supuxo para elas.

Por: Clara C. Rodríguez
Profesora de Ciencias Sociais

A muller e o traballo

María Rodríguez.
Emigrante a Alemaña

Cando marchei tiña 23 anos e cando 

volvín tería 36, porque 40 cumprinos 

aquí. Estiven fóra 13 anos, case 14. 

E m i g r e i  p o r q u e  o  m e u  h o m e 

traballaba alá. Eu traballaba nunha 

fábrica de plásticos; estivemos 5 anos 

en Nuremberg e despois fomos para o 

norte porque a fábrica marchou para 

alí. Primeiro estaba en plásticos e 

despois pasei a outro departamento 

que era confección. O principal 

problema que atopei foi o idioma, o 

clima mais os costumes de alí. No 

traballo o idioma non era tanto 

problema, o problema era cando había 

que ir comprar a diario. Resumiría a 

e x p e r i e n c i a  c o m o  p o s i t i v a  e 

enriquecedora, porque alí criei a 

familia e tivemos unha vida máis 

desafogada que a de aquí. Foi unha 

experiencia bonita. O motivo de 

regresar foi que os rapaces estaban 

nunha idade de ingresar na escola, ou 

empezar alá ou volver, e decidimos 

volver e aquí estamos.

Elma Riveira.
Emigrante a Alemaña

Son de Ourense, e emigrei porque tiña 

os meus pais traballando en Alemaña e 

eu estaba aquí cos avós e non quería 

estudiar, con quince anos, e decidiron 

levarme para alá. Estaba traballando e 

ó mesmo tempo aprendendo alemán. 

Estiven nunha clínica, nun hospital, e 

mais nunha fábrica cosendo, en varias 

fábricas. O principal problema foi o 

idioma, pero tamén o separarme da 

miña familia, dos avós, que foron os 

que me criaron, para min eran os meus 

pais. A experiencia foi boa. Ó principio 

non, polo idioma, pero logo como tiña 

que ir unha vez por semana a aprender 

o alemán pois xa fas amigos. Co cal, ao 

final, xa tes pena; tes ganas de vir pero 

xa o botas de menos. Fuches para alá e 

eras estranxeira e vés de volta e volves 

a sentirte aquí estranxeira. Estás 

desexando vir onde a familia pero ó 

final botas de menos a xente, o traballo 

e todo.

Carmen Caamaño.
 Emigrante a Suíza

Cando emigrei tiña 20 anos e marchei 

soa para a emigración. O motivo foi 

que tivera unha pequena experiencia 

traballando en España e non me 

gustaba, non o trato, pero oía falar que 

e n  S u í z a  s e  g a ñ a b a  m á i s  e 

verdadeiramente era certo. Entón foi 

cando me decidín a marchar para 

mellorar a miña situación de vida. 

Cando fun por primeira vez traballei 

en hostelería. O primeiro problema 

que tiven foi a lingua, que non ten 

comparación coa nosa. Eu fun sempre 

moi ben acollida a pesar de que non 

sabía a lingua; sempre cando me vían 

moi agobiada trataban de traer un 

intérprete para que estivese tranquila, 

para que soubese que me querían ben, 

que me trataban ben, porque eles 

trataban de facer todo o mellor, pero eu 

ignoraba todo o que me dicían porque 

non comprendía nada... como eles non 

me comprendían a min. Pero sempre 

me trataron moi ben, nunca notei un 

racismo, porque eu era unha chavala 

nova, pero ía do campo, do rural 

galego, e hoxe non se distingue a 

xuventude rural como a da cidade, 

pero entón había moita diferenza, 

culturalmente e no comportamento, 

había moita diferenza que non hai 

agora. Os anos tamén pasaron, do ano 

70 ó 2013 hai moita diferenza.

Solange  Gomes.
Inmigrante  de  Brasil

E m i g r e i  p o r  p r o b a r  n o v a s 

experiencias. Escollín España porque 

tiña amistades no país. Traballo de 

recepcionista nun hotel. Os principais 

problemas que atopei foron a cultura, a 

lingua e un pouco de racismo. A 

experiencia ó principio foi un pouco 

regular, pero agora ben.

Raquel Sampedro.
Inmigrante dos EEUU

I'm 14 years old and I was born in New 

Jersey. After 7 years of living there I 

moved to A Coruña. I stayed there for 5 

years and I came here. We migrated to 

Spain because my Dad is Spanish and 

most of his family was in Galicia. The 

main problems were the language, my 

shyness and adapting to a new country. 

At first I felt sad because I was leaving 

my family, but years after I learnt 

Spanish and I met friends so I was 

happy, and my family was here, so I 

am happy too.

Cartel realizado pola profesora Susana Madera

Rosalía de Castro

Cento cincuenta anos da publicación de
“Cantares Gallegos”
e cinco décadas celebrando o
“Día das Letras Galegas”.

O autor homenaxeado neste ano 2013, Roberto Vidal Bolaño, 

admirou profundamente como muller e como escritora a Rosalía. 

Despois de pescudar durante tempo datos sobre a autora, 

presentounos na súa obra Agasallo de sombras a unha rapaza 

que de nova devecía polo teatro e á que depois a vida non llo 

puxo nada fácil. Á súa morte o seu home, Manuel Murguía, 

destruíu a maior parte dos escritos que Rosalía deixara. Nesta escena que interpretaron os compañeiros de 

4º ESO A nos micrófonos de Radio Negreira, a autora xa morta pídelle a Murguía que conserve os seus 

papeis porque neles está todo o que sentía e pensaba como ser humano, como muller.

Murguía encende un misto co ánimo de lle prender lume aos papeis.

ROSALÍA: Que vas facer Manuel?

MURGUÍA: Nunca debiches gardar todo isto. Podía ter caído nas mans de calquera.

ROSALÍA: Fóra dos fillos e de algún que outro poema, son o que queda da nosa vida 
xuntos. Por que deixar que se perdan?

MURGUÍA: Son pouquedades privadas que a ninguén lle importan.

ROSALÍA: Quen che di que algún día non lle van interesar á historia?

MURGUÍA: Á historia, de lle interesar algo de nós, interesaralle a nosa obra.

ROSALÍA: E se ademais diso lle interesara a nosa condición, a nosa vida, os nosos 
medos…?

MURGUÍA: Esas cousas ou están no que fagamos, ou o que fagamos non terá ningún 
interese.

ROSALÍA: Algunhas fixemos máis cousas que escribir poemas. Amamos, 
aborrecemos, sufrimos, tivemos fillos, pasamos fame…

Nesta mesma obra de teatro Vidal Bolaño recupera para a maioría de nós a figura do pai de Rosalía. O 

feito de conservar a súa condición de sacerdote despois do nacemento da súa filla borrouno practicamente 

das biografías elaboradas sobre a autora hai tempo. En Agasallo de sombras coñecemos que foi el quen se 

preocupou dende o primeiro momento e ao longo da súa vida de que á rapaza non lle faltase nada.

DONA TAREIXA: Hoxe recibín recado do teu pai. Está en Castro de Ortoño. Seica 

non se encontra ben e quere falar contigo. Antes de que o vaias ver, quero que 

coñezas toda a verdade.

ROSA: Mamá, non é preciso.

DONA TAREIXA: Vese que si, miña nena. Déixame seguir. Os Castro eramos 

una familia na que certos descoidos nunca foron ben acollidos, e menos 

sendo muller. Ter una filla de solteira e por riba sacrílega, era máis do 

que a honra da miña casa podía tolerar con ben. Por iso te parín ás 

agachadas e agachada seguirías aínda se non  fose polo teu pai 

que, pesia a miña oposición, quixo que te criases na súa casa de 

Ortoño. Fun eu, e non el, quen se quixo desfacer de ti para sempre.

Agosto claro,
moitas castañas
e moi bo nabo.

Pola Asunción,
as noites frias,

os días inda non.

Pra
santo Domingo

inda gardes
fariña e trigo.

Despois de
san Roque,

nin sesta
nin merendote.

Agosto anubrado
castaña cocosa
e nabo furado.

Chuvia miudiña
por san Agostiño

é coma se
chovera viño.



Vidal Bolaño

O teatro. Un home do teatro, xénero homenaxeado por vez 
primeira nas Letras Galegas. Un dos primeiros e máis 
importantes dramaturgos profesionais galegos. Profesores 
especialistas no tema e moi vinculados persoalmente ao autor, 
como Manuel Quintáns e Xesús Sambade, estiveron con nós no 
instituto compartindo as súas experiencias con este home con 
bigote envolto sempre en fume de tabaco. E nós compartimos 
nas aulas, na biblioteca, na radio municipal e cos compañeiros 
dos IES de Brión e Santa Comba os seus personaxes e o que 
dicían, tamén o que sentían.

Cando Vidal Bolaño comezou coa súa compañía Antroido a 
facer representacións por aldeas, vilas e cidades de Galicia aos 
actores non se lles pagaba nada. Dábaselles uns bocatas e, con 
sorte, algo de cear quente. Foi Bolaño o primeiro que dixo que 
preferían cobrar e traer o bocata da casa. Inaugurou así o teatro 
profesional galego. 

Fixo o gran (moi moi alto) Roberto moitas e variadas cousas que 
podedes ler nas biografías que este ano se publicaron. Tamén 
foi un personaxe malvado en Mareas Vivas. Foi pai, como 
Rosalía nai. Soubo ver e retratar as nosas debilidades e fracasos. 
Mais, por riba de todo, soubo transmitirnos que só fracasa 
realmente e sen remedio aquel que non loita polo que quere.

Freitas: Durante todos aqueles días non deixei de preguntarme 
que poderían rematar gañando con todo aquilo. Un pouquiño 
de gloria que todo o mundo remataría por relearlles. 
Notoriedade, quizais? Pouco máis. O que pedían eran 
imposibles. Hai que ser dunha pasta moi especial para xogar 
a vida ou a liberdade así, pola defensa duns ideais. Eu 
coñecera xente que xogara a vida por cartos, por unha 
aposta ou, simplemente, por gañar un xornal. Ou xente que 
o facía por chulería, por darse a valer, pero nunca a alguén 
que o fixese por unha idea. Ao meu modo de ver, en si mesmo, 
non hai nada malo en pelexar por una idea. Ao contrario. Pode 
habelo na idea pola que se pelexa, e a todos nos veñen á 
cabeza unhas cantas.”

Mar revolto de Roberto Vidal Bolaño

“Eu son un home… Un señor maior con 
sombreiro e bigote que, dun xeito 
absolutamente irresponsable, persiste 
na estúpida teima de vivir por e para 
unha das profesións máis absurdas do 
mundo, e por iso máis grandiosa”.

Alicia Varela e Noel López lendo a Vidal Bolaño

O noso encontro con Fran Alonso e a poesía

Este autor explicounos que as palabras na poesía non teñen só o significado que vén nos dicionarios, 
senón que poden ter máis, incharse coma globos e chamar a nosa atención para que cada un de nós lles 
engada o sentido que prefira.
Tamén nos dixo que todos podemos crear poesía falando da nosa vida cotiá e coas palabras que 
empregamos cos nosos amigos. Non hai que buscar un vocabulario culto e estraño, nin un tema alleo a 
nós. Podemos escribir poesía   falando de fútbol ou da nosa cantante favorita.
Leunos poemas de distintos autores facendo fincapé no ritmo da lectura, que é moi importante. O que 
máis me gustou falaba dun mozo que quería escribirlle un poema de amor á súa rapaza, mais esta entraba 
constantemente no cuarto del para interrompelo e distraíao. Ao final tivo que botala para poder poñerlle 
nun texto canto a quería.

Paula Viñas. 4º ESO

Unha das mellores viaxes, a viaxe polos libros. Mergullámonos nunhas cantas 
lecturas e aqueles que as escribiron compartiron con nós un tempo moi especial. 
María López, Fran Alonso, Lucía Aldao, María Lado e Manuel Iglesias Turnes 
estiveron con nós.

As rapazas de Xan. A novela do noso veciño da Baña.

“As novelas son verdade”

De seguro que son verdade, porque cando un creador amosa a súa obra, despois de pasala polo cerebro e 
o corazón, fai que a percibamos como un feito real. Ou acaso en todas as parroquias de Galicia non había 
unha veciña que levaba conta detallada da vida de cada quen; un cura católico, apostólico e romano; 
unha besta parda coma o fillo do Capador; unha moza que traía tolos a todos os rapaces pola súa beleza, 
coma Carmela, e centos de emigrantes que tiñan que deixalo todo para cruzar o Atlántico e poder 
sobrevivir?

Esta novela é o que era Galicia e tamén, e sobre todo, o froito das vivencias dun home que foi quen de 
manter vivas as súas raiceiras, de analizar e reflexionar sobre a realidade pasada e transformala nun 
texto transmisor de coñecemento para as novas e futuras xeracións. Neste libro reflíctese a incerteza do 
futuro, a escravitude do traballo no campo, o machismo, as diferenzas sociais en función do patrimonio 
económico, a prepotencia e o caciquismo da igrexa e dos poderes establecidos. A única saída para a 
xente era a emigración. Un pobo sen futuro que degoira marchar para poder ser. E quero traer aquí esa 
circunstancia porque está no centro e no corazón do libro, na maneira de pensar da sociedade da época: 
que ser feliz é igual a emigrar.

Convídovos a ler As rapazas de Xan para que o contedes, para que animedes aos vosos, aos nosos, aos de 
todos, a que busquen a felicidade na nosa terra, a que aspiren a outra Galicia, que é posible. Animádevos 
a non aceptar a realidade que nos impoñen, porque outro mundo é posible.
                                                                                                                                       X. Manuel López Tuñas

Manolo Iglesias, xunto con Che Turnes, Pablo Vaamonde ou Manolo Tuñas foi membro 

fundador da Asociación Cultural Afonso Eáns na comarca do Val de Barcala.

Encontro cos Escritores

A profesora do noso IES María López
resultou gañadora do último premio de
narrativa Repsol coa súa novela
A forma das nubes

ENTREVISTA A LUCÍA ALDAO E MARÍA LADO
“Dúas grandes recitadoras e escritoras de poesía”

Unha mañá moi divertida!

“As dúas poetisas non dubidan en que lles realicemos a 
entrevista nin un segundo cando llelo propoñemos. Ao 
facerlles as preguntas contéstannos con toda sinceridade.”

1-A que anos fixestes a vosa primeira canción ou poema? E 
tivo algún éxito?
María Lado contounos que escribira un poema cando ia en 
quinto curso e que se trataba dun enterro e non tivera éxito 
ningún e Lucía Aldao contounos que máis que poemas facía 
redaccións.

2-Cales son os temas que máis vos interesan e vos 
identifican?
Tanto María como Lucía contestáronnos que escriben sobre 
temas que pasan no día a día e se identifican cos personaxes 
clásicos, co amor e  desamor e coa amizade.

3-Como vos resulta o traballo que realizades?
María e Lucía contáronnos que lles resulta moi gratificante 
recitar para o alumnado dos centros de ensino e dálles moita 
satisfacción transmitírllelo á xente nova.

4-Como vos describides poeticamente?
Lucía contounos que se describe por como a ve a xente e 
María comentounos que a súa única descrición posible é que 
recitan poesía porque a elas tamén lles  divirte.

5- Cál é o mellor momento que recordades enriba dun 
escenario?
As dúas foron sinceras e contáronnos o que lles ocorreu nun 
recital de poesía en A Coruña e en Lugo onde estiveron 
recitando máis de unha hora.

Ao finalizar a entrevista as dúas poetisas agradecerónnos 
que as entrevistasemos e a nós encantounos entrevistalas 
pola simpatia e sinceridade coa que nos contestaron.

                                                            Alicia Varela e Beatriz García 4ºESO-A.

Encontro cos Escritores

   O día 6 de maio os alumnos de 3º ESO de I.E.S “Xulían Magariños” de Negreira fixemos unha excursión, 
acompañados das mestras de galego Nuria e Elisa, o motivo foi o de intercambio co I.E.S “Eduardo Blanco Amor” de 
Ourense, alí visitamos os seguintes monumentos:

CATEDRAL DE OURENSE: Este templo foi mandado construír polo monarca suevo 
Karriarico no século VI, en agradecemento a Martiño de Tours, ao que pediu axuda ao 
caer enfermo o seu fillo. Foi derrubada polos musulmáns e volveuse construír nos 
séculos XII e XIII, na época  do románico.
A catedral ten uha planta de cruz latina con tres naves laterais. Na entrada da porta 
principal atópase o Pórtico do Paraíso, que se asemella ao Pórtico da Gloria da Catedral 
de Santiago de Compostela, e que presenta as mellores esculturas entre as catedrais 
galegas. Sobre este sitúase o órgano, o cal tivemos o placer de escoitar. Entre 1499 e 
1505 construíuse o ciborio que coroa o cruceiro,  construído por Rodrigo de Badajoz. 
Dentro dunha das capelas desta catedral sitúase a do Santo Cristo, o cal é moi venerado 
na cidade. Foi declarada Monumento  Nacional en 1931.

 Son uns  mananciais de augas termais que se localizan na cidade de AS BURGAS:
Ourense. Deles brotan unhas augas silicatadas, fluoradas, litínicas, a unha temperatura 
entre 64 e 68ºC cun caudal de 300 litros  por minuto. Estes mananciais divídense en tres 
partes: a Burga de Arriba (a máis antiga do século XVII), a Burga do Medio (que 
é de estilo moderno), e a Burga de Abaixo (de estilo neoclásico do século XIX). Esta última 
está composta por dous canóns laterais e unha pía central. Estes manciais convertéronse 
en Conxunto Histórico-Artístico no ano 1975.

PONTE ROMÁNICA: A Ponte Románica (Ponte Vella) foi a primeira ponte romana 
da época de Augusto, da cal só quedan alguhas pedras nas súas bases. No 
século XII recontruíuse dando lugar ao perfil actual con arco apuntado, pero as 
novas ruínas tiveron que esperar ata o século XVII, cando Melchor Velasco 
aplicou  a solución definitiva. Esta ponte é a que aparece no escudo de Ourense e 
na que houbo durante moitos anos unha torre que foi derrubada.

BURGAS DE OUTARIZ: As súas augas flúen a unha temperatura de 60 ºC en dous puntos 
diferentes, sendo apropiadas para a reuma e a artrite .Nunha deles vese incluso aparecer 
o manancial que sae directamente da rocha, o que as fai máis chamativas. Foron 
construídas ao aire libre e teñen unha pasarela que comunica as dúas beiras. Contan con 
cinco círculos empedrados mergullados, e a temperatura de cada un deles varía desde a 
máis fría(36ºC-38ºC) á máis quente (60ºC).

ROTEIRO LITERARIO: Ourense é a segunda cidade literaria máis importante do mundo 
despois do Dublín de Joyce, xa que acumulou ao longo da súa historia máis de 105 
escritores, investigadores e  pensadores. O roteiro consistiu nun percorrido polas rúas do 
casco antigo de Ourense para visitar as zonas onde viviron ou tiveron relación autores 
como Vicente Risco, López Cuevillas , Blanco Amor, etc. Todas estas zonas estaban 
sinalazadas con placas conmemorativas.
    Como complemento a todas estas actividades, tivemos ao mediodía unha comida 
conxunta todos os rapaces nas instalacións do campo da feira e logo fomos bañarnos ás 
termas de Outariz. Pola tarde xogamos un partido de fútbol no instituto ourensán entre 
Negreira e Ourense no cal saímos vencedores.
                                                                                             

                                                                                                                      Borja Romarís Caamaño 3º ESO-B

SEGUIMOS VIAXANDO:
OURENSE

Burga de Abaixo

Santo Cristo

Catedral de Ourense

IES XULIÁN MAGARIÑOS
Negreira 2012-2013

16

Intercambio con Ourense

Ponte Maceira



O pasado 23  e 24 de maio organizouse no noso Instituto o I 

Encontro para unha convivencia positiva, en colaboración co  IES 

Fin do Camiño de Fisterra.  Neste encontro participaron 21 

institutos, cun total de 70 alumnos e alumnas e 50 profesores e 

profesoras de toda Galicia. 

Foi un encontro entre diferentes 

centros educativos que teñen instauradas estratexias de 

xestión pacífica de conflitos con servizos de mediación escolar 

ou alumnado axudante. A formación do alumnado en 

mediación escolar e educación emocional foi realizada pola 

Asociación de tempo libre Argallando  e as docencias do 

profesorado foron impartidas por Nélida Zaitegi (Inspectora do 

Departamento de Educación do Goberno Vasco), Juan Carlos 

Torrego (Profesor da Universidade de Alcalá de Madrid e 

membro do Observatorio Estatal da Convivencia Escolar), 

Rafael Mendia  (Presidente a Fundación Zerbikas, centro 

promotor da Aprendizaxe e Servizo Solidario en Euskadi) e 

Gorka Ruíz (Director de Bakeola, Centro para a Mediación e 

Regulación de Conflictos do País Vasco).

O obxectivo era procurar a formación e o intercambio de 

experiencias entre o alumnado e o profesorado participantes, 

reflexionando sobre a elaboración de ferramentas 

organizativas para a xestión pacífica dos conflitos e a 

construción dunha convivencia escolar positiva que ofreza un 

maior protagonismo ao alumnado.

A nosa valoración deste encontro é moi positiva, entendemos 

que calquera iniciativa que axude a parar e mirar cómo o 

estamos facendo permítennos ir modificando o que non 

funciona, e axúdanos a seguir mellorando a satisfacción e o 

benestar de toda a nosa comunidade educativa.

                                             Begoña Cortés - Orientadora do noso I.E.S.

I ENCONTRO DE CENTROS
PARA UNHA CONVIVENCIA POSITIVA

Celso Emilio Ferreiro

Lectura do Hobbit

Viaxando polos libros

A imaxinación e a ilusión son os nosos máis poderosos 
motores. Hai moitos sitios a onde soñamos ir, aventuras 
e xentes que coñecer que están na nosa mente porque aí 
os puxeron os libros que lemos. Viaxamos moitísimo 
grazas aos homes e mulleres que escribiron aquilo que 
estaba nos seus soños. E con eles soñamos. E na casa dos 
libros, na nosa biblioteca, lemos xuntos aquelas historias 
que nos chegaron ao corazón. 

Antes de ir velo á enorme pantalla do cine de As 
Cancelas, Bilbo Bolsón tomou corpo nas voces dos 
compañeiros de 3º de ESO (E fíxoo en varios 
idiomas!!!). E Bilbo demostrounos que o ser máis 
pequeño, o máis comodón e caprichoso, o menos valente 
de todos, pode convertirse nun inmenso heroe para 
salvar a vida dos seus compañeiros de viaxe. Que a viaxe 
que parecía imposible e insoportable é aquela que nos 
pode dar todo o que xamais nos atreveramos a desexar. E 
sobre todo, que por moi diferentes que sexamos, 
precisamos uns dos outros para sobrevivir en calquera 
camiño.

12.12.12.12

Lembramos tamén a un home que viaxou a un país de ananos ben distintos aos laboriosos mineiros 
creados por Tolkien. Emigrou a unha Venezuela onde só interesaba a riqueza rápida a calquera prezo, 
aínda que este fose explotar aos veciños da aldea que emprenderan xuntos a difícil travesía do mar 
para gañar o pan.

Animados pola Coordinadora galega de equipos de normalización e dinamización lingüística o 
doce de decembro do pasado ano ás doce da mañá lembramos e cantamos ao autor de Celanova, quen 
describiu clara e sinxelamente o que sentimos.

“(…) falar a fala nai,

a fala dos avós que temos mortos,

e ser, co rostro erguido,

mariñeiros, labregos da linguaxe,

remo i arado, proa e rella sempre.

Eu fáloa porque si, porque me gusta

e quero estar cos meus, coa xente miña,

perto dos homes bos que sofren longo

unha historia contada noutra lingua.”



Ses

Pregunta: Como prefires que te chamen, Mª Xosé ou Ses?

Resposta: Vós Ses, porque é un nome familiar, a xente que me 
presta e coa que teño confianza chámame así.

P.: Das túas cancións, cal che gusta máis?

R.: As cancións son coma os fillos, quérelos a todos igual, pero 
cando estou con xente nova coma vós a que máis me gusta 
cantar é “Non son fada”. Eu fun unha rapaza que non quería ser 
nin a máis guapa nin a más loira e sobre todo tampouco a máis 
delgada, non seguir eses estereotipos que che cortan a 
liberdade. Quero sempre animar a todas as rapazas para que 
se mostren tal como queren, sen imposicións de ningún tipo.

P.: Por que che interesou o mundo da música?

R.: Coa música nácese. Con tres anos eu xa cantaba. Miña nai 
di que comecei a falar e cantar ao mesmo tempo.

P.: Canto tempo levas no mundo da canción?

R.: Vai agora para seis anos, e estou para sacar o segundo 
disco. (“Co xenio destrozado” saíu á venda en xuño deste ano)

P.: Á túa familia parécelle ben que te dediques a isto?

R.: Si. Teño moita sorte de contar cunha familia que me apoia 
completamente. Miña nai sempre me dixo que o importante non 
é o que fas, senón que iso che guste. Un filósofo que algún día 
coñeceredes, Jean-Paul Sartre,  dixo que a felicidade non é 
facer o que un quere, senón querer o que un fai. Ademais miña 
nai, coma todas as nais, é feliz se eu son feliz. Para a toda miña 
familia é un orgullo.

P.: Traballas noutra cousa á parte da música?

R.: Dei clases de música, de pandeireta, fun camareira en locais 
diversos, ata traballei no Burger King… Agora mesmo podo 
adicarme por completo á miña música.

P.: Cales son as túas afeccións?

R.: Ler, ler moito, facer deporte, fago natación e bicicleta. Como 
teño a sorte de vivir na aldea e ter tres cans, camiño e corro 
moito con eles. Ademais, como son asmática, preciso ter 
hábitos sans. E despois, principalmente, quedar na casa cos 
amigos e conversar moito con eles.

P.: Por que cantas en galego?

R.: Penso e falo en galego dende que nacín, polo tanto é a 
lingua na que me resulta natural e máis fácil compoñer. E non 
me importa en absoluto se hai xente que me critica por isto. 
Xamais me vou avergoñar do que son. Os Herdeiros da Crus 
comezaron a súa carreira musical en galego e hoxe son os 
nosos Rolling Stones.

P.: Pensas en ir vivir ou traballar ao estranxeiro?

R.: Iría mentres non fose unha obriga ou algo que se me 
impuxese. Por suposto que me fai moita ilusión que cada vez 
máis xente comparta a miña música. Creo que podo cantar en 
calquera sitio do mundo porque se ti cres firmemente no que 
fas, iso chega ás persoas sexan de onde sexan.

E comezamos a primavera de 2013
co concerto de SES

Esta grandísima cantante galega veu cantarnos
e falarnos e fíxonos rir moito xunto cos nosos
compañeiros dos institutos de Brión e Santa Comba.

P.: Se non vivises da música a que te adicarías?

R.: Á investigación, sen dúbida ningunha. Faría ensaios sobre 
poesía, filosofía da linguaxe ou filosofía pura. Algo considerado 
propio de frikis. (Mª Xosé Silvar é licenciada en Filoloxía Galega 
e Antropoloxía. Ademais está rematando os seus estudos de 
Filosofía.)

Ao rematar a entrevista Ses dixo que fora unha das mellores 
que lle fixeran, mellor cás dos xornalistas profesionais!

Despedímonos cantando con ela.

“Canto aquí, canto na Habana,

canto onde me peta.

Hei de cantar aquí embaixo

e hanme sentir arriba

para que diga miña nai

esa é a miña filla.

Eu se canto fago ben.

Canto pola miña gorxa 

e non pola de ninguén.

Somos do sur e do norte,

somos de aquí e e acolá.

Que o sinta a xente da Habana,

de Vigo e de Bogotá.

Somos máis perto que lonxe,

somos pobo, somos chan.

Semente de liberdade

para vivir coma irmáns”.

Laura Romero e Bruna da Siva de 3º ESO-B entrevistárona
(Podedes ver a entrevista e un fragmento do concerto na canle YouTube).

Ola, chámome Martin e son un rapaz da aldea de Raspas que está situada nos montes de 
Lugo. A miña aldea é moi tranquila pero ultimamente están a pasar cousas moi estrañas. 
Raspas é unha aldea pequena na que nos coñecemos todos os vecinos, mais hai uns tres 
meses veu vivir a Raspas Juan. Juan é un camioneiro retirado, e dende que el vive aquí 
recibe visitas de homes con pintas moi raras. Eu saio todos os  sábados á tarde a pasear 
polos montes dos arredores e levo comigo o meu can Roni ( que é un pitbull ). Nun destes 
paseos vin a Juan e a outros dous tipos dende lonxe. O primeiro que fixen foi esconderme e 
quedei mirando un cacho para ver o que ocorría alí. Os dous tipos tiñan un carácter 
bastante violento e vin como Juan e eses dous homes se metían entre o millo. Xusto 
despois eu marchei a toda présa para a casa xa que aquilo me daba moi mala espiña. Esa 
noite non daba conciliado o sono. Ao día seguinte, o domingo, fun dar unha volta co meu 
amigo Daniel, e díxenlle:

-Dani, non poderás crer o que vin onte no monte da Pedra.

- Que pasou, que foi o que viches?

- Ben, ti xa sabes que Juan recibe visitas de tipos moi raros e que non parecen de fiar, non?

- Si, xa me dei conta diso e a verdade é que sinto bastante curiosidade por saber quen son 
eses tipos e que pintan aquí.

- Pois onte vin a Juan con eles e parecían bastante enfadados, e logo, de súpeto, 
metéronse entre o millo. Que che parece se imos ata o monte da Pedra a ver se atopamos 
algo neses campos de millo?

- Non, pode ser moi perigoso e é mellor non  correr riscos.

-Tes razón, dexeime levar por esta historia que me ten intrigado.

Cando cheguei a casa conteilles a meu pai e miña nai o que vira no monte da Pedra. Esa 
noite cando fun para a cama quedei pensando no que podía haber alí. Ao día seguinte o 
meu pai comentoulle a un amigo que tiña que era garda civil o que pasara. Tres días 
despois este con outros dous gardas civís viñeron a Raspas e petaron na porta da miña 
casa. Querían que os levase ata a leira de millo onde ocorrera todo isto.  Os policías 
inspeccionaron a leira de millo e encontraron varias plantas de cannabis porque Juan, 
cando era camioneiro, transportaba droga entre o resto da mercadoría. 

O día fora agotador, así que cando volvín para a casa xa quedei a durmir no momento. 

Á mañá seguinte cando me levantei e mirei pola ventá estaba en Santiago de 
Compostela. Falei con meus pais do que me pasara. Dixéronme que toda esa 
historia da droga no campo de millo nunca sucedera. 

Parece ser, segundo eles afirman, que a aldea de Raspas non existe, só nos 
meus soños. Porén o meu can Roni sabería volver a ese mesmo lugar. Se 
conseguise convencer aos médicos que me tratan neste hospital podería 
demostrárllelo.

                                                                                     Brais Negreira 4º-A

Uns din ti,
outros eu.
Eu quero dicir un nós,
un sós.
Aquí os chiflados
somos dous.
Dille a teu pai
que se deixe de moralizar,
todos temos un pasado
e aí está.
Quero dicirche tantas cousas
pero sempre esperto,
dese soño no que estás preto.
Os erros leváronme lonxe
pero sempre queda tempo.
Tempo de cambiar.
Ser mellor.
Sempre quixen ter a oportunidade
de volverche falar.
Acórdome de todo:
días de sorrisos,
de tristuras..
A vida sen ti non ten sentido
prefiro durmir e que sexa noite,
soñando que estás comigo.
Todos saben sen saber,
quédannos aínda
moitos lugares que percorrer.
Moitas risas por botar,
moitos choros que contar.
Que importa o que dirán,
se ti estás preto
non importa nada máis.
Todos saben as historias,
ninguén sabe as nosas traxectorias.
Mais se estás preto, non me importa nada máis.

                                                                                     Beatriz García. 4º-A

Creacións literarias do alumnado

IES XULIÁN MAGARIÑOS
Negreira 2012-2013

21



ROSA DE LUXEMBURGO
“Aqueles que non se moven,

non notan que están encadeados”

Andrea Noya Bonigno - 2º ESO C

CLARA CAMPOAMOR
Clara Campoamor, a primeira muller que

falou nas cortes e na sociedade de nacións

Brais Cúns Varela - 2º ESO C

HIPATÍA DE ALENXANDRÍA
“Defende a túa forma de pensar, porque mesmo

pensar equivocadamente é mellor que non pensar”

Iago Casas Neo - 2º ESO C

FEDERICA MONTSENY
Foi a primeira muller en ocupar o cargo ministerial

Foi unha anarquista e sindicalista española

Sofía Tuñas Puentes - 2º ESO C

MARIE CURIE
Premios Nobel de Física e Química

Inés Tuñas - 2º ESO C

BENAZIR BHUTTO
Primeira Presidenta Paquistaní

Alba Pensado Baña - 2º ESO A

CONCEPCIÓN ARENAL
“Abride escolas e pecharán cárceres”

Pedro Costa Manteiga - 2º ESO A

ROSALÍA DE CASTRO
150 Aniversario “Cantares Gallegos”

Alba Varela Ponte - 

As mulleres

Traballo coordinado pola profesora Elisa Borrazás

A  promoción   2012/2013   foi   un   curso   moi   particular.   Cabe   destacar  entre  as  nosas peculiaridades a nosa conciencia de grupo e o noso xeito de levar 2º de 
Bacharelato. Trátase dun curso importante e bastante laborioso, mais tamén levamos no noso recordo grandes vivencias que nunca esquenceremos (algún día entenderedes de que 
estamos a falar xd).

Somos  dous  grupos  de  ideoloxías  contrarias,  pois  como  ben  sabedes  as  relacións  entre  as ciencias e as letras sempre conlevan  certa “tensión”, mais sempre chegamos 
xuntos “a bo porto”.

 MANUAL DE USO DE 2º DE BAC
- Rite dos chistes habituais de Xan, aínda que non che fagan moita gracia, e por nada do mundo cuestiones as súas idas de pota. (Economía)

- Nunca se che ocurra faltar ás clases de Ricardo... Ademais de facerlles exame aos que van... Gústanlle os obxectos cortantes e machacantes (aí volo deixamos xd). (Historia da 
Filosofía)

- Se vos decantades por Física de 2º de Bacharelato, aprenderedes os misterios máis apaixoantes “de la física” durante nove meses de curso; mais promete deleitarnos coas súas 
grandes artes de ligoteo se somos “chicos buenos” na gran cea final.

- Se  tedes  o  honor  de  coñecer  a  Josefa,  ademais  de  disfrutar  de  entretidas  clases  de matemáticas, tamén gozaredes de ver de onde saca o circo do sol as ideas para a 
súa xira. Tiro parabólico de rotuladores á papeleira e a musiquiña do circo son imprescindibles que non poden faltar nas súas clases. (Matemáticas II)

- Con Carmen Luaces atoparedes  a resposta á gran pregunta  que fan moitas persoas: estamos sós no universo? A resposta é clara: “hai moitos! miles! de átomos” xD (Química)

- Gozaredes dunhas clases de historia 3.0 sempre coa máxima innovación en métodos de enseñanza.  Non  só  empregaredes  amplamente  audivisuais  que  complementan  a  
materia (gozando da banda sonora orixinal: (Memorias de España), senón que ademais aprenderedes idiomas. Destacan: “you are like a chicken in an airport” ou “you are in the 
middle of potatoes” (sometimes or always xd).

- Pedro: As Ciencias da Terra atópanse en constante evolución e poden existir cambios significativos no referente ás aplicacións humanas dos recursos ou novos descubrimentos. Non 
molesten mentres o profesor se actualiza co periódico xd.

- Carmen Vales: Temática da materia: BIOLOXÍA. Temas secundarios: todos e moi variados. Todo axuda a complementar a materia!!  Verdá?

- Clara (xeografía): Por favor, rógase coidar o estado do proxector. As respostas a todas as vosas preguntas e inquietudes atoparédelas en “powerpoints”.

- Ana Barrientos (Castellano): Non deades o coñazo. Non critiquedes as letras. Seredes amigos!!

- Clara (Matemáticas aplicadas): Imprescindible atención na clase e calculadora. 2*2 pódese convertir en 5 (só baixo presión xd)!!

- Juan Casado (Latín): Máis que un profesor, como familia. Non apto para personas sensibles xD.

- Adelino (Métodos Estatísticos): Descubrirás que o verdadeiro secreto das estatísticas... Está en meter os números!!

- Isabel Queijo (Arte): Descubrirás a vida que se desenvolveu ao longo do S.XX. Imprescindibles as anécdotas da avoa!!!

- Margarita (Grego): É un paxaro? É un avión? Non! É Margarita. Profesora e bibliotecaria no mesmo instante!!

- Chus Escurís (English): Chistes de rubias... Que nunca falten por favor! Os nunca oídos nin pronunciados, en primicia en: 2º BAC A (protocientíficos e protoinxeñeiros).

- María  Rey  (Galego):  Non  máis  pasantías,  non  máis  aburrimento  nas  clases.  Se  queres flexibilidade e traballo ao teu ritmo: Lingua Galega e Literatura II.

- María  López  (Literatura  Universal):  Escritora,  doutorada,  idiomas  variados...  Inquietudes literarias? Xa sabedes a onde acudir.

- J.J. Capeáns (Relixión): Moito máis que un profesor, un titor, un amigo.

En definitiva, 2º BAC trátase do curso decisivo do futuro de cada estudante. Malia que cada un tomará o seu camiño ao remate deste curso, levamos todos con nós, estes e moitos 
máis recordos que nos fixeron felices ao longo desta etapa. Din que se un traballa a gusto co que fai se conseguen mellores resultados, mais podémosvos asegurar que o traballo que 
se pasa non supera  en  ningún  intre  a  satisfacción  que  nos  produciu  a  nós  este  peche de bacharelato 2012/2013. Desexámosvos un moi bo verán e esperamos que esta 
lista se siga enchendo con moitas máis anécdotas!!

                                                                                                        Traballo coordinado pola profesora María Rey Rey

asesoría  inmobiliaria  seguros

1º ESO
Stella Giovagnolli

CONCELLO DE

NEGREIRA


